
Abstract: Sports, its information and news become important and necessity like everyday news for our life. Now sport journalism has become effective sector of mass media at the international standard. Sport commentators, reporters, reviewers and journalists are seek in Mongolian market of journalism. 
Түлхүүр үг: Мэргэжлийн спорт, спортын шууд дамжуулалт, спортын тайлбарлагчийн ур чадвар.
Дэлхий нийтэд спортын сэтгүүлзүйн хөгжил ямар байна? 
Спортын сэтгүүлзүй нь дэлхий нийтэд анх 1914 онд албан ёсоор бие даасан төрөл гэдгээ зарлаад даруй 100 жил өнгөрчээ. Үүнээс 10 жилийн дараа 1924 онд олон улсын спортын сэтгүүлчдийн байгууллага бий болж, жил бүрийн 7-р сарын 2-ныг “Дэлхийн спортын сэтгүүлчдийн өдөр” гэж тэмдэглэдэг байна. 
Спортын сэтгүүлзүйн салбар нь дэлхий нийтээр уралдаан, тэмцээнийг телевизээр шууд дамжуулах эрхийг 1993 оноос хэрэгжүүлснээр орчин үеийн спортын бүрэлдэхүүн хэсэг болж чаджээ.  АНУ, Хятад, Орос зэрэг дэлхийн томоохон улс спортын сэтгүүлзүйн сургалтыг спортын сургуулиудын харъяанд зохион байгуулсаар ирсэн. Сүүлийн үед дэлхийн болон Олимпийн наадмын өмнө спортын сэтгүүлчдийг мэргэшүүлэх, чадваржуулах сургалтыг ихээхэн бэлтгэдэг болжээ. Ийнхүү спортын сэтгүүлч, тайлбарлагчийн   эрэлт хэрэгцээ ОНМХ-ийн зах зээлд өсөн нэмэгдсээр байна. 
Монголд спортын сэтгүүлчийн эрэлт, хэрэгцээ ямар байна вэ?
Монголд энэхүү салбар хөгжиж явна. Бидний сайн мэдэх хөл бөмбөгийн тайлбарлагч, нийтлэлч Б.Батзаяа “Спорт хүн төрөлхтөнийг нэгтгэдэг. Түүх соёл, уламжлалыг нь бас баяжуулж хөгжүүлж байдаг. Бидэнд бодох юм их байна. Эхлүүлэх юм ч их байна.” гэж саяханы нэг нийтлэлдээ тэмдэглэжээ. Манайх спортын сэтгүүлчдийн холбоотой боллоо, улсын сургуульдаа спортын сэтгүүлч мэргэжилтнийг 1997 оноос  хойш тасралтгүй бэлтгэсээр өдийг хүрлээ. Олимпийг шууд дамжуулах эрхийг худалдан авч, иргэд олон нийтдээ эх хэлээрээ хөрвүүлэн хүргэж байна. Телевиз, сонин, сайтуудын ихэнх спортын мэдээллийн алба байгуулж, спортын сэтгүүлчтэй болжээ. Бид орой бүр телевизүүдийн спортын мэдээллийн хөтөлбөрөөр дэлхий дахинд болон эх орондоо болж байгаа спортын уралдаан тэмцээнийг цаг хугацаа алдалгүй үздэг болсон. Монголын спортын сэтгүүлчдийн холбоо /МССХ/ нь спортын хэвлэл, мэдээллийн байгууллагад идэвхтэй ажилладаг 100 гаруй гишүүнтэй . 
Спортын төрөлжсөн хэвлэлүүд, ялангуяа телевизийн салбарт олширч, спортын уралдаан тэмцээнийг дамжуулан хүргэдэг төрөлжсөн сувгууд ч бий болжээ. Мөн спортын холбоод дэргэдээ мэдээ мэдээллийн сэтгүүл, сонинтой байх сонирхол нь эрс нэмэгдэж, тэнд ажиллах спортын сэтгүүлчийг эрж хайх нь бий. Сүүлийн үед тив, дэлхийн уралдаан тэмцээн, өвөл, зуны Олимпийн  үеэр спортын тайлбарлагч, тоймч, сурвалжлагчдийн эрэлт хэрэгцээ эрс ихэсдэг болсон. Энэ хариуцлагатай, хүнд албыг тухайн спортын тамирчин, дасгалжуулагчдыг урин оролцуулж гүйцэтгүүлдэг уламжлал тогтжээ. Энэ нь онох ч үе бий, алдах ч үе бий. Иймээс спортын сэтгүүлчээр ажиллаж байгаа хүмүүсийг давтан сургах, мэргэшүүлэх сургалт явуулах зэрэг нь эрэлтийг хангаж, сэтгүүлчдийн чадвар ч нэмэгдэх юм. 
 	Спортын тайлбарлагчийн ажиллах талбарын ихэнх хувийг мэдээж телевиз эзэлж байгаа. Үндэсний спорт/морь, бөх /-ыг тайлбарлан хүргэдэг тогтсон хэв маягтай тайлбарлагчид бий. Мөн дэлхийн хамгийн олон үзэгч, хөгжөөн дэмжигчтэй спорт болох хөл бөмбөгийг ч дуу, дүрсний өндөр түвшинд шууд дамжуулан тайлбарлан хүргэдэг. Монголын телевизийн зах зээлд зайлшгүй хэрэгцээт нэг мэргэшил гарч ирсэн нь хөл бөмбөгийн тайлбарлагч. Сүүлийн жилүүдэд Английн премьер Лига, Германы Бундеслига, хөл бөмбөгийн дэлхийн болон Европын аваргыг ихэвчлэн шууд дамжуулж, Монгол хэлээр тайлбарлан хүрдэг боллоо. Шинэ залуу спортын хөтлөгч-тайлбарлагчид түрэн орж ирж байна. Спортын тусгай сувгуудаар Америкийн сагсан бөмбөгийн /NBA/ аварга шалгаруулах тэмцээн, Формула-1, Талбайн теннисний бүх дээд ангиллын тэмцээн, уран гулгалт, бокс, гимнастик , мото спорт зэргийг долоо хоног бүр монгол тайлбарлагчтай үзэж байгаа. Нэгэн үе спортын шууд  тоглолтын тайлбарыг хүмүүс шүүмжилж гоочлох нь бүү хэл, тухайн спортын тайлбарлагчийг даган дуурайх, залуус, өсвөр үеийнхэн телевизээр тайлбар хийхийг мөрөөддөг байсан нь саяхан. Тэгвэл одоо байдал арай өөр болжээ. Үзэгч, спортын хөгжөөн дэмжигч бол хоёр өөр сэтгэлзүйтэй, өөр зүйлийг хүсдэг зорилтот бүлгүүд. Спортын хөгжөөн дэмжигчид /фанат/ сэтгүүлчдээс илүү их мэдээлэл, илүү их мэдлэг чадвар шаардаж байна.  
Спортын сэтгүүлзүйн сургалт - Монголд
Энэ мэргэжлийн ангийг МУБИС-ийн Биеийн тамирын сургууль анх 1997 онд санаачлан, бакалаврын түвшинд спортын сэтгүүлчийг  дангаараа бэлтгэж байна. Сургалтад сэтгүүлзүйн онолын хичээлүүдээс гадна биеийн тамир, спортын түүх, Монголын спортын топ төрлүүд, хөнгөн атлетик, спорт тоглоомын төрлүүдийг тайлбарлах хичээл багтдаг. Мөн сагсан бөмбөг, волейбол, хөл бөмбөг, хөнгөн атлетик, спортын гимнастик,  үндэсний спорт, бөхийн төрлүүд, бодибилдинг зэрэг спортын төрлийн хичээлүүд ордог. Спортын сэтгүүлзүйн дадлагаас гадна өвлийн спортын болон  зуны аялалын дадлага зохион байгуулдаг.  Практик чадварыг хөгжүүлэх зорилгоор улс,  хотын уралдаан болон сургууль дээрээ болж байгаа тэмцээнийг үзэж, спортын мэдээлэл бэлтгэх, хөтлөх,  зохион байгуулах, шүүх, тайлбарлах зэргээр ур чадвар эзэмшдэг. Хичээлийг сэтгүүлзүйн багшаас гадна биеийн тамирын багш, дасгалжуулагчид ордог. Спортыг тайлбарлах, сурвалжлах арга технологийн хичээлүүдээр спортын сэтгүүлч, тайлбарлагчдийг гэрээгээр авч ажиллуулах, спортын сэтгүүлч, сурвалжлагчдыг урьж лекц, уулзалт зохиох зэргээр ур чадварыг дээшлүүлдэг. Мөн 3,4-р курсийн дадлага болон сонгон мэргэшүүлэх хичээлүүдийг МССХ, спортын холбоодтой хамтран зохион байгуулдаг. 
Төгсөгчид дунджаар 50 хувь нь мэргэжлээрээ ажилладаг. Ихэвчлэн телевизийн спортын албадад сэтгүүлч, сурвалжлагч хийж, цөөн тооны  сэтгүүлчид тайлбарлагчаар ажиллаж байна. Төгсөөд сонин, сайтад сэтгүүлчээр ажиллахаас гадна спортын хороод, холбоодод хэвлэл мэдээллийн ажилтан, спортын мэргэжилтэн, статистик хөтлөгчийн ажил хийж байна. 

Спортын сэтгүүлзүйн сургалт - Оросод
Дэлхийд спортоор тэргүүлэгчдийн нэг Оросын спортын нэр хүнд өсөж байна. Түүнийг даган спортын төрлийн хэвлэл мэдээллийн хэрэгслүүдийн үр ашиг нэмэгдэж, спортын тайлбарлагч сурвалжлагчдын эрэлт хэрэгцээ ч асар ихээр нэмэгджээ. 
 Спортын сэтгүүлзүйн бакалаврын болон магистрын хөтөлбөр сэтгүүлзүйн олон тэнхимд байна. Сургалтын хөтөлбөрт сэтгүүлзүйн суурь хичээлүүд, мөн спортын хөгжлийн түүх, спортын төрлүүдээр уралдаан тэмцээн явуулах үндсэн дүрмүүдийн мэдлэг, спортын сэтгүүлзүйн орчин үеийн жанруудын технологитой холбоотой хичээлүүдийг судалдаг. Сонсогчид хичээл дээр Оросын болон гадаадын спортын сэтгүүлзүйн тухай орчин үеийн мэдлэгийг олж авдаг. Сургалтын хөтөлбөрт  дотоод, гадаадын спортын сэтгүүлзүйн түүх, спортын сэтгүүлзүйн хэл найруулга, төрөл зүйл, спортын сэтгүүлзүйн арга /метод/, сонин, радио, телевиз, интернет, фото, мөн спортын төрлүүдээр уралдаан тэмцээн явуулах үндсэн дүрмүүдийн мэдлэг олгох хичээл голлон ордог байна. Хичээлийн цагийн ихэнхийг спортын хөгжлийн түүх, спортын төрлүүдээр тэмцээн явуулах үндсэн дүрмүүдийн мэдлэг, спортын сурвалжлага, ярилцлагын технологи зэрэг мэргэжлийн хичээл эзэлдэг байна. 
Балтийн мэдээллийн агентлаг /БИА/ “Спортын сэтгүүлзүй XXI зуун” дугуй ширээний ярилцлага /2007.6.28/-ыг  зохион байгуулж, Санкт-Петербургийн их сургууль болон Хүмүүнлэгийн ухааны бусад их дээд сургуульд спортын сэтгүүлзүй сонирхдог оюутнуудад зориулсан тусгай салбар, тэнхим нээжээ. Мөн Москвагийн улсын их сургуулийн Сэтгүүлзүйн факультет  Сочигийн Олимп болохоос жилийн өмнө тухайн тоглолтуудыг тайлбарлах, сурвалжлах сэтгүүлчдийн давтан бэлтгэх, чанарыг нь дээшлүүлэхэд ихээхэн анхаарал хандуулжээ. Энэ бүгдийн үр дүнг дараах тоо баримтаас харж болно. “Сочи-2014” өвлийн Олимпийг 13 мянга гаруй сэтгүүлч сурвалжилсан нь тамирчдаасаа 4.6 дахин их байсан гэдэг. Оросын спортын сэтгүүлзүй мэргэжилтнүүд гадаадын мэргэжил нэгт нөхөдтэйгээ тэгш өрсөлдөхийн тулд гадаад улс орнуудын ОНМХ-үүдийн шилдэг туршлага, аргазүй, үйл ажиллагааны зарчмуудыг түлхүү анхаарч, ул суурьтай судлаж байна. 
Спортын сэтгүүлзүйн сургалт – Америкэд
Одоо цагт спортын сэтгүүлзүй нь  ивээн тэтгэгчдээс болон зар сурталчилгаанаас олсон хөрөнгөөрөө өөрийгөө авч явдаг АНУ-ын соёл-цэнгээнт үйлдвэрлэлийн нэгэн чухал бүрэлдэхүүн хэсэг  болжээ. Энэ хугацаанд Америкийн спортын сэтгүүлчдийн мэргэжлийн түвшин дээшилж, чанарын хувьд эрс өөрчлөгдсөнийг тэмдэглэх хэрэгтэй. 
Америкчуудыг спортын талаар соён гэгээрүүлж байсан анхны сайн дурын сонирхогчдын халааг цаашдын төлөв байдлыг угтан харах чадвартай мэргэжлийн сэтгүүлчдийн шинэ үе авч явж байна. Тэд чадварлаг тамирчидтай олон түмнийг танилцуулах, спортын хөгжөөн дэмжигчдийн өндөр шаардлагад нийцэж, янз бүрийн урсгал чиглэлийг харгалзан үзэж, үйл явдлыг богино хугацаанд задлан шинжлэх чадварыг гаргууд эзэмшдэг. Өнөө үед бие даасан, авъяаслаг спортын сэтгүүлчид эрх мэдэлтнүүдээс зайгаа барьж, спорт болон түүнтэй холбоотой асуудлыг тодруулахыг илүү эрхэмд үзэж, авъяас, хүч чадлаа гагцхүү энэ л сонирхож буй ажилдаа зориулдаг болжээ. 
АНУ-ын спортын сэтгүүлзүйг спортын том корпорацийн нэгэн бүрэлдэхүүн хэсэг гэж үзэх хэрэгтэй. Ганц нэгээрээ бичиж байсан сонин сэтгүүлийн “аугаа их сэтгүүлчдийн үе”  нэгэнт өнгөрчээ. Спортын сэтгүүлч өнөөдөр багийн гишүүн, түүний нэг бүрэлдэхүүн хэсэг байх ёстой. Эс тэгвээс мэдээллийн болон санхүүгийн өлсгөлөнд нэрвэгдэж, зохион байгуулалттай бүлэгтэй өрсөлдөх тэмцэлд ялагдах болно гэж үздэг байна. 
Америкийн спортын сэтгүүлзүйн туршлага нь ихээхэн сургамжтай юм. Учир нь аж үйлдвэрийн капиталист нийгмийн нөхцөлд түүхэн ахар богино хугацаанд Америкийн үйлдвэр-худалдааны эзэд спорт, спортын сэтгүүлзүй, нэгдмэл хөрөнгө гурвыг хэрхэн нэгтгэж, нэгэн бүхэллэг болгож чаджээ. Үүний үр дүнд спорттой холбоотой монополиудын ашиг орлого дотооддоо төдийгүй гадаадад байнга нэмэгдэж байна. Спортын сэтгүүлзүй нь АНУ-ын олон нийтийн саналыг ОНМХ-ийн тусламжтайгаар урьд өмнө байгаагүй өргөн цар хүрээгээр өөртөө татах болов. Америкийн спортын сэтгүүлзүй бүхэлдээ мэргэжлийн өндөр ур чадвараар тодорхойлогддог. Энэ нь гудамжны хэн тааралдсан хүн биш, сонгодог сургууль төгссөн мэргэшсэн сэтгүүлчид байдгаар илэрхийлэгдэнэ.Тийм ч учраас тэд өндөр цалинтай, сонирхолтой ажилд шууд ордог. Харин сэтгүүлчдийн олонх болох “аутсайдер” /жижиг гарынхан/ -ууд нь энгийн “жагсаалын” сурвалжлагч болж, энэ албанд насаа өнгөрөөдөг байна. 

ДҮГНЭЛТ
Дэлхийн спортын хөгжилд спортын сэтгүүлзүй нь онцгой чухал үүрэг гүйцэтгэж, нэгэнт эрэлт хэрэгцээт мэргэжил болж чаджээ.
Спортын сэтгүүлзүй нь ОНМХ-ийн бүх сувгийг хамарсан мэдээллийн мэргэшсэн хүчирхэг тогтолцоо болох хүртлээ жам ёсны урт, хүнд замыг туулдаг байна. Монголын спортын сэтгүүлзүй ч мөн өөрийн гольдролоор хөгжиж байна.
Спортын сэтгүүлзүйн сургалтыг бакалаврын болон магистрын түвшинд бэлтгэх нь спортын хэвлэл мэдээллийн зах зээлийн эрэлт хэрэгцээнд нийцэх юм. 

